
Saopštenje za javnost povodom stavljanja u javnu raspravu nacrta novog Zakona o javnim nabavkama BiH
Povodom upućivanja u javnu raspravu Nacrta novog Zakona o javnim nabavkama BiH, Udruženje građana „Tender“ se danas obratilo dopisom predsjednicima političkih partija koje sačinjavaju Parlamentarnu skupštinu i članovima Predsjedništva BiH sa zahtjevom da isti, pre svega utiču na kreatora dokumenta i organizatore javne rasprave - Agenciju za javne nabavke kako bi se putem „okruglih stolova“, tribina, sredstava javnog informisanja a posebno tematskih emisija na javnim servisima, dakle pred očima javnosti omogućila konstrunktivna rasprava i zauzeli jasni stavovi o ključnim i najbitnijim problemima sa potrebnim antikoruptivnim mehanizmima, kako bi se obezbijedile normativne i institucionalne pretpostavke za potrebnu još veću transparentnost učesnika u javnim nabavkama, ali i efikasnost u provođenju samih postupaka izbora najpovoljnijeg ponuđača i što je najbitnije krajnje odgovorno trošenje budžetskih kao i sredstava javnih preduzeća. 

Potrebu za obraćanjem najodgovornijim faktorima u državi, Udruženje vidi ne samo u njihovom dosljednom izvršavanju datih izbornih obećanja o odlučnom zalaganju u borbi protiv korupcije, već i u činjenici da je BiH po korupciji rangirana na 99 mjesto i da je prema istraživanjima „Global integrity“ u 35 zemalja za 2009. godinu, zajedno sa Ugandom ima najveći raskorak između usvojenih zakona u oblasti suzbijanja korupcije i njihovog praktičnog provođenja. Takvo stanje po procjeni eksperata za zemlje u tranziciji ukazuje da je procenat korupcije od 20% za zemlje u tranziciji u BiH značajnije premašen, što praktično znači da u privatne džepove godišnje odlazi i preko 600 miliona KM, kada se ima u vidu iznos od oko 3 milijarde KM koji se godišnje realizuju u javnim nabavkama u BiH. Iz upućenog dopisa jasnije se mogu sagledati konkretni razlozi  koji su doveli do zabrinjavajućeg nivoa koruptivnog stanja u javnim nabavkama, a koji su uglavnom proistekli iz neadekvatnih i manjkavih zakonskih rješenja ali još više iz slabosti i neefikasnosti u radu ključnih nadležnih institucija, kao što su: Kancelarije/Ureda za razmatranje žalbi, Agencije za javne nabavke i Suda BiH. 

Ukazujući da je rješenje za zatvaranje vrata korupciji u javnim nabavkama gotovo isključivo u rukama prozvanih najodgovornijih i njihovoj objektivnoj moći i autoritetu, Udruženje, pozivajući se na podršku 26 nevladinih organizacija, 21 nosioca Kandidatskih lista za Predstavnički dom Parlametarne skupštine BiH, 4 udruženja poslodavaca, kao i entitetskih i državne revizije, očekuje pozitivnu reakciju i odlučno uključivanje, stavljanjem u pogon svih nadležnih relevantnih faktora, a posebno delegata u Parlamentu BiH sa ciljem donošenja što kvalitetnijeg, primjerenijeg, efikasnijeg i potrebnog nadasve antikoruptivnog Zakona.
Udruženje takođe procjenjuje da ukoliko bi se u novi Zakon ugradili konstruktivni i krajnje efikasni antikoruptivni prijedlozi i mehanizmi do kojeg je isto u svom višegodišnjem iskustvenom radu i djelovanju došlo, na godišnjem nivou bi se mogla obezbijediti ušteda i preko 400 miliona KM, što bi u značajnoj mjeri doprinijelo uspješnijem ekonomskom razvoju i rješavanju brojnih socijalnih problema u BiH. O svemu navedenom, kao i upućenom dopisu više se može vidjeti na web stranici Udruženja www.tender.ba.

